25 NOVEMBER 2007

FEES VAN CHRISTUS DIE KONING

liturgiese voorstel

Fokusteks: 

Jeremia 23:1-6

Ander tekste: 

Psalm 46; Lukas 1:68-79; Kolossense 1:11-20; Lukas 23:33-43
Inleiding

Die laaste Sondag van Koninkrykstyd is ook die einde van die kerklike jaar en staan bekend as Sondag van Christus die Koning. Dit staan ook op die oorgang na Adventstyd en herinner ons daaraan dat Christus die Koning ook die Here is wat weer in heerlikheid sal kom.

Die liturgiese kleure vir hierdie Sondag is wit en goud wat ook aangevul kan word met die koningsblou/pers van Advent. Simbole van koningskap soos ‘n kroon en ‘n septer kan die kanselkleed of banier in die aanbiddingsruimte versier. Dit is verkieslik om hierdie simbole met ‘n kruismotief te kombineer om te verseker dat die viering nie te triomfantelik verloop nie.

Indien die responsoriese gedeeltes om die een of ander rede moeilik uitvoerbaar in ‘n gemeente is, kan ‘n tweede voorganger gebruik word om die response namens die gemeente te behartig.

Dienssorde

GOD VERSAMEL ONS VOOR HOM

Aanvangslied

Lied 176 “Halleluja! U is Koning”

Aanvangswoord

 “God het ons uit die mag van die duisternis weggeruk

en ons onder die heerskappy gestel van sy Seun wat Hy liefhet.

Deur die Seun het ons die verlossing verkry,

die vergewing van ons sondes” (Kol 1:13-14). Amen.
Seëngroet 

Loflied

Psalm 46:1 en 3 “God is ons toevlug en ons skut” en Lied 201 “Lofsing die Heer, buig voor Hom neer”

Aankondiging van die koningskap van Christus

Kolossense 1:15-20

Sang

Lied  215 “Besing die lof van Jesus saam” 

DIENS VAN DIE WOORD

Gebed 

Skriflesing 

Jeremia 23:1-6

Prediking

DIENS VAN DIE TAFEL

Geloofsbelydenis

Instellingsverhaal

Nagmaalgebed

Voorganger: 
Ons verheerlik U, Here God, Skepper van die hemel en die aarde.


U gee die brood,


die vrug van die aarde en van die arbeid van mense.


Laat dit vir ons die brood van die lewe wees.

Gemeente:
Ons verheerlik U, nou en vir ewig!

Voorganger:
Ons verheerlik U, Here God, Skepper van die hemel en die aarde.


U gee die wyn,


die vrug van die wingerdstok en van die arbeid van mense.


Laat dit vir ons die wyn van die ewige koninkryk wees.

Gemeente:
Ons verheerlik U, nou en vir ewig!

Voorganger:
Here, ons God, dit kom U toe dat ons dank en eer aan U bring –


oral en altyd deur Jesus Christus ons Here.


Na sy opstanding uit die dood


het Hy aan sy dissipels verskyn


en is Hy terwyl hulle dit sien, in die hemel opgeneem,


om daar aan u regterhand te regeer as die Koning van die konings.


Daarom prys ons u Naam saam met die hemelwesens, 


saam met die profete en apostels,


saam met alles wat asem het.

Gemeente:
Heilig, heilig, heilig is die Here, die Almagtige.


Die hele aarde is vol van sy magtige teenwoordigheid.


Hosanna vir die Seun van Dawid!


Prys Hom wat in die Naam van die Here kom!


Hosanna in die hoogste hemel!

Voorganger:
Here God, Skepper van die hemel en die aarde,


U is heilig en u heerlikheid is sonder maat of perk.


Laat u lewegewende Gees oor hierdie maaltyd kom


Vervul ons, terwyl ons die maaltyd vier, met die Heilige Gees


sodat ons een liggaam en een van gees kan wees,


‘n lewende offer wat in Christus vir U aanneemlik is.


Deur Christus, saam met Christus, 


in Christus,


behoort aan U al die eer en die heerlikheid, Almagtige God en Vader,


in die eenheid van die Heilige Gees, nou en vir ewig.

Gemeente:
Amen.
Vredesgroet

Instellingswoorde

Uitdeel en gebruik van die brood en die wyn 

Lofprysing

Lied 227 “Sing, loof en prys die Heer”

Dankgebed en voorbidding

Offergawes

uitsending

Slotsang

Lied 223 “Aan Jesus, Koning, al die eer”

Seën

Kolossense 1:11

“Mag God wat oor die mag en die heerlikheid beskik, 

julle versterk en aan julle al die krag gee 

om in alle omstandighede met geduld te volhard.”

Antwoord

Die gemeente sing “Amen” Lied 312, 313, 314, 315.
PREEKSTUDIE – JEREMIA 23:1-6

Inleiding

Die hooffokus van die boek is om die lesers te oortuig dat die Here die enigste God is en dat die mens voor Hom alleen moet buig. Juda beleef `n krisis en Jeremia profeteer dat dit God se straf vir hulle optrede is. Hy het die Noordryk in die agste eeu oor hulle sondes gestraf en nou tref dit Juda. Hulle sonde het bestaan uit afgodsdiens, sedeloosheid en geweld teen die naaste. Jeremia het groot teenstand beleef omdat hy getrou was aan die (dikwels ongewilde) boodskap wat hy moes oordra. Die hooffokus, naamlik om voor God alleen te buig, is ‘n ideale tema om te gebruik aan die einde van Koninkrykstyd, voordat ons oorgaan na Advent. Dit is wanneer dié preekstudie aan die orde kom en ons begin feesvier in herinnering oor die koms van Christus die Koning!

Teks

Die boek kan in drie hoofdele verdeel word. In die eerste 25 hoofstukke verkondig Jeremia die oordeel oor Juda. Die tweede hoofdeel (26-51) bevat grepe uit Jeremia se lewe en hoofstuk 52 vertel hoe Jerusalem vernietig word.

Vers 1: `n Oordeel word teen al die lewende lede van die koningshuis uitgespreek. Die “herders” wat hier in die spervuur is, is juis die konings wat deur God aangestel is om die opper- en soewereine herders oor die kudde van Israel te wees. Die manier waarop hulle dit gedoen het, was juis die kudde se ondergang. Hiermee word die sogenaamde “koningspreuke” afgesluit. Die afsluiting hou oordeel sowel as seën in.

Vers 2: Die mislukking van die konings en die ander geestelike leiers van die volk het juis aanleiding gegee tot die ballingskap. Die profesie waaroor dit hier gaan, dateer uit `n tyd voor 597 vC. Jeremia het ook die ballingskap van die noordelike stamme in gedagte gehad (sien 6). Hiermee kondig God deur die profeet die straf van die konings aan (oordeel). Hy is die eienaar en opperherder van sy kudde.

Vers 3: Die straf hou bevryding vir die mishandelde volk in (seën). Jahwe sal self die bewind oorneem. “Ek” staan met nadruk voorop. Die ballingskap, as God se straf, is veroorsaak deur die misleidende leierskap van die konings. Dit word uiteindelik opgehef en dan geld die “skeppingseën” weer, want God bly deur alles heen aan sy verbondsbeloftes getrou. Sy volk sal uiteindelik nie ten gronde gaan nie (vgl 3:12–18 oor die profetiese prediking; aangaande die “oorblyfsel” [die res] Amos 5:15; Jes 7:3, 10:21; Miga 2:12, 4:7, 5:6; Jer 31:7; Sef 2:7, 9:13; wat alles deur die gerig heen heil verkondig).

Vers 4: Die nuwe koning sal deur God self aangestel word, nie soos Jojakin deur Egipte of Sedekia deur Babel nie. Hy sal sy volk self sorgsaam lei.

Vers 5: Wanneer die einde van die Dawidiese koningshuis aangekondig word, word die koms van die “regverdige spruit” – die Messiasverwagting – onmiddellik as slot van `n reeks koningsprofesieë aangekondig. In Hom sal die kwynende heerskappy van die Dawidshuis, in `n geestelike sin, herstel word.

Ons vind `n nuwe aanhef na die afsluitingsformule van die vorige vers. Die toekomstige heil is gesetel in die koms van die “regverdige spruit”, die Messias, en afstammeling van Dawid. Dit kan ook die regte of ware een beteken. Vir spruit as benaming sien ook Jesaja 11:1. Hy sal dus die regmatige troonopvolger wees.

Vers 6: In die hele beskrywing van hierdie Heilsvors is sterk verwysings en teenstellings met die voorafgenoemde konings. Die sterkste lê in die benaming “Die Here is ons geregtigheid”, teenoor die konings wat bekend geword het vir hulle onreg. Vergelyk die naam van Juda se laaste koning Sedekia wat beteken: “My geregtigheid is die Here”. Die naam is deur die koning van Babilon aan die derde seun van  Josia gegee (2 Kon 24:17).

In die Messiasnaam gaan dit vir God om die behoud en toekoms van die hele volk, Juda en Israel, en nie om die oorlewing van individuele  mense of magte nie.

Vers 7 en 8: Die tyd wat kom, soos in die voorafgaande en hier geprofeteer, sal `n tyd van verlossing en heelmaking wees. Dit sal die verlossing uit Egipte oortref en selfs laat vergeet (vgl 16:14, die profesie van vers 5 word hier herhaal, ook  33:14-16).

Konteks

Die agtergrond van die groot gedeelte waarin hoofstuk 23 val (21-25), is nie in chronologiese volgorde gerangskik nie. Hoofstuk 21 tot 25 het te doen met die tyd toe Sedekia koning oor Juda was (597-586 vC). Juda is in die laaste dae van sy onafhanklike bestaan en Jojakim word reeds gedwing om belasting te betaal. Met die hulp van Egipte rebelleer hy drie jaar later suksesvol teen Babilonië. Na Jojakim se dood word hy deur Jojagin opgevolg. Hy regeer net drie maande toe hy en `n klomp professionele mense na Babel weggevoer word. In 598/597 vC word Jojagin se oom Sedekia as regent in Jerusalem aangestel. Sedekia het ook gerebelleer teen Babilonië en in 586 vC val Jerusalem voor Babilon. Die grootste deel van die bevolking word as ballinge na Babel weggevoer. Gedalja is toe as bestuurder oor die mense wat agtergebly het, aangestel.

Jojakim loop deur onder Jeremia se profesie omdat hy met sy uitspattige lewenswyse `n swaar belastinglas op sy onderdane geplaas en hulle daarom verarm het. Hulle moes werk om sy paleis te vergroot. Daarom sou Jojakim nie soos `n koning begrawe word nie, maar soos `n donkie. Jeremia rig hom in sy profesie ook tot Jojagin en sy ma, Negusta. Hy was maar agtien toe hy koning geword het en het net drie maande lank regeer toe hy en sy ma na Babel weggevoer is. Niemand uit sy nageslag sou op die Dawidtroon regeer nie. Maar die Here sou self ingryp en sorg. Hy sal dit doen met “Die Here is ons geregtigheid”. Hiermee kom `n nuwe historiese oriëntasiepunt in die geskiedenis van die Godsvolk. Hulle sou nie net meer God se groot hand van redding sien in die verlossing uit Egipte nie, maar ook uit die verlossing uit die ballingskap. Hy sal hulle terugbring en herders oor hulle aanstel wat werklik sal sorg. 

In hierdie perikoop is die profesie gerig teen die konings en ander verantwoordelike geestelike leiers, later sou Jeremia die onbenydenswaardige taak hê om sy profesie teen die priesters en die profete te rig. Die historiese konteks is dus: die groot krisis van `n volk gedompel in ballingskap omdat die konings nie aan die hoë verwagtinge soos aan hulle gestel, voldoen het nie. Dan kom die profesie dat God Hom tog sou ontferm en self ingryp en die regte koning gee. Daar word altyd geredeneer of dit op die onmiddellike volgende koning gedui het of op die koms van die Messias. Ons sou die aksent op albei kon laat val. God het deur sy profeet tog `n beter bedeling in die gang van die geskiedenis aangekondig, maar uiteindelik weet ons vandag dat dit ten diepste gemik was op die koms van die Messias, Jesus Christus.

Hoe sou dit in ons konteks relevant wees? Al dieselfde rolspelers is steeds op die toneel. Ons het steeds met die konings van ons dag te doen, goeies en slegtes. Ons is steeds die Godsvolk met as deel van ons geskiedenis die verlossing uit Egipte, uit Babilon en aan die Kruis. Ons is steeds deel van `n menslike geslag wat `n staan-en-val-geskiedenis ken. Ons is nog op `n sekere vlak uitgelewer aan die prestasies of mislukkings van die konings van ons dag. Tog is ons heil ten diepste nie meer van aardse konings afhanklik nie. Ons Koning, Jesus Christus, het die leierskap van sy kerk self op Hom geneem.

Ons vind die groter tema ook in ander dele in die Bybel (veral Eseg 33). In die groot geskiedenis van God met sy mense sien ons die patroon van val en vloek, opstaan en seën. Dit loop parallel met sonde en skuldbelydenis. Dit wil lyk asof die patroon hom maar net elke keer herhaal en tog is daar elke keer iets nuuts wat God inbring. Die volk het geleef uit die herinnering van die redding uit Egipte. Dan kondig God redding uit die ballingskap aan om `n nuwe oriëntasiepunt te word en uiteindelik kom Christus om nie net die groot uitredding te bewerk nie, maar om self die Koning in die kerk te word. Toe alles nie dadelik nuut word nie, beloof God `n wederkoms wanneer hy inderdaad alles nuut sal maak. Dus word die patroon in die geskiedenis nie `n blote sikliese herhaling nie, maar eerder `n soort progressiewe parallelisme. God doen altyd weer iets nuuts na elke siklus van val en opstaan.

Preekvoorstel

Daar is niks nuuts onder die son nie, of is daar? Die biblioteke van die wêreld is vol boeke van tragiese verhale van konings wat hulle mag misbruik en duisende, selfs miljoene, mense se lewe in ellende gedompel het. Is hierdie verhaal nie maar net nog so een nie? In ons eie tyd ken ons die verhale van Adolf Hitler, Idi Amin, Robert Mugabe en baie ander. Almal se onverantwoordelike leierskap het hulle mense in ellende laat beland. Dit was ook nie anders in elke tyd van die geskiedenis nie. Hieraan is daar niks nuuts nie!

Maar, ten spyte van al die ooreenkomste is daar tog iets anders op die spel wanneer Israel en  Juda se konings ter sprake kom. Hulle konings, teen wie Jeremia geprofeteer het, het ook ellende oor hulle onderdane gebring omdat hulle hulle opdrag misbruik het. En tog was hulle verhale meer tragies as die gewone verhale van gewone konings. Alle regeerders is veronderstel om met die goeie guns van en verantwoordelikheid teenoor `n hoër hand te regeer. Die konings van Israel en Juda het egter `n besondere verantwoordelikheid gehad. Hulle moes teokratiese konings wees. Daarvoor is hulle deur God self aangewys om sy verteenwoordigers te wees en daarom ook iets van God self te vertoon. Hulle moes regverdig, wys en ook sag omgaan met hulle onderdane en veral die hulpbehoewendes lei en beskerm. Hulle is deur God aangewys ter wille van die volk en nie andersom nie. Hierin sou die verskil tussen hulle en die despote in die Midde-Ooste om hulle duidelik wees. Die despote rondom hulle het na willekeur en volgens hulle eie grille en giere oor mense regeer. Hulle onderdane het hulle gevrees en gehaat.

Juda se konings het hopeloos misluk en een-een gewone Midde-Oosterse despote geword. Hulle word op die ry af so uitgewys, Jojakim, Jojagin en die hele koningshuis van Juda wat geen geregtigheid geken het nie. Hulle het die noodlydendes nie uit die hande van die verdrukkers gered nie (21:12). Ons sien in 22:13-14 hoe straf die oordeelswoorde oor Jojakim was. Die Oosterse despote was oor die algemeen lief vir weelde. Groot bouwerke en imposante paleise sal aan die nageslag toon hoe magtig die koning was. Dus nie in die beoefening van geregtigheid nie, maar in groot paleise het die konings van die Ooste hulle eer gesoek. Daarom vra Jeremia in 22:15 minagtend: “Maak dit van jou `n koning as jy jou inspan vir meer sederhout?” Ook in hierdie opsig kan ons maar net om ons kyk wat die konings in van ons buurlande doen.

Dit was daarom ook niks nuuts toe die volk as gevolg van die mislukking van die konings weggevoer is en onder heidene moes lewe nie. In hierdie geval het Juda ook aan die beurt gekom. Die gebeure in Israel en Juda laat jou besef dat God hulle gered het om anders, nuut te lewe. Hulle moes `n voorbeeld wees daarvan dat God `n nuwe pad met vasgeloopte mense (die reddings-Egipte-narratief) loop. Maar hulle het vasgeval in die ou-ou verhaal van die mens, naamlik om sy eie mag en eer hoër te stel as dié van die verdrukte en onderdane. Die konings oor God se kerk behoort teokraties-anders te wees. Die “sondeval van die Christendom” het telkens gegaan oor die wedywering om sederhout! Diegene in gesagsposisies het die teenswoordige wêreld liewer gekry.

Hierdie stand van sake het die kerk laat uitsien na die verwagte koning van Psalm 72. Dit het die pleitgebed geword van die ontnugterde gelowiges. Die noodkreet van die mense het geword: “Kan God dan nie tog weer iets nuuts laat gebeur om die mens uit hierdie eeu-oue sondeval van die konings te red nie?” Dan kom God met `n profesie deur Jeremia, wat iets (of dalk iemand) nuuts onder hulle son was, “die regverdige spruit”. Hy sal self ingryp en die regte koning aanwys. Dit het moontlik in die eerste plek gedui op `n aardse leier in hulle tyd. Ons kan vandag nie anders as om die naam van die Messiaskoning in te lees in die profesie van Jeremia nie. Vir die kerk van die Nuwe Testament het die droom waar geword, Hy het gekom. Die “regverdige spruit” van God het in Christus in die midde van die mense gekom. Hy het nie met die konings van die dag gekompeteer nie, maar in geregtigheid, wysheid en sagtheid teenoor die noodlydendes kom regeer. Hy het self die leier van die nuwe volk van God geword.

En tog, daar is ook niks nuuts aan die gedrag van mense nie. Hy het na sy eie gekom en sy eie het Hom nie aangeneem nie. Die dag het gebreek, en tog is dit nog op soveel plekke nag. Slegte konings saai steeds hulle verwoesting ten spyte van die koms van die regte Koning. In Hom het  daar tog weer `n nuwe dag gebreek. Die skepping en die bruid sien met verlange uit na die dag wanneer die mag van die slegte konings finaal gebreek sal word en die regte Koning alles in almal sal wees.

Ons reik in hierdie tyd van die jaar altyd uit na Kersfees om die nuwe begin van God met ons te vier. Dan staan dit weer elke keer in die teken van die dag wanneer God alles nuut sal maak. Kersfees word dus `n ritueel van weer buig voor God as enigste Koning totdat die hele skepping finaal die knie sal buig voor die enigste ware Koning. Die onderdane is in die hele proses nie net passiewe pionne nie omdat elke mens `n klein koning in sy/haar eie hart het. Die drang om “sederhout” eerder as God na te jaag, is in ons almal aanwesig. Koninkrykstyd roep ons op om almal, konings en knegte voor die een koning, Jesus Christus se buig.

